
НӨГЧСӨНӨӨ ЭМГЭНЭХҮЙ

	(Зюаньшэний тэмдэглэл)

	 

	 

	Хэрэв би чадах аваас Зыжүнь болон өөрийнхөө төлөө гэмшил гашуудлаа бичих юм сан.

	 Буурчийн газрын буйд бөглүү эзгүйрсэн тасалгаа уйтгартай, эл хуль. Цаг хугацаа юутай хурдан өнгөрнө вэ? Зыжүньд сэтгэлтэй болж, түүний ивээлээр уйтгартай, эл хуль орчноос ангижраад нэг жилийн нүүр үзлээ. Гэвч ажил үйлс бүтэл муутан мөхөстөж, хоосорсон өнөөх өрөөндөө буцаж ирэхэд цонх нь бахь байдаг хагархай, гаднаа гандан буй хонхорцогт мод, ороонго ургасан, цонхны тус газар дөрвөлжин ширээ, халцарсан хананы дагуу тавьсан модон ор тэр янзаараа угтав. Шөнө дүл болсон хойно ганцаар орондоо ороход Зыжүньтэй урьд өмнө нэгэн дор аж төрж байгаагүй ч шиг, өнгөрсөн нэгэн жилийн хугацаа цөм замхран арилж одоод, би энэ эвдэрхий тасалгаанаас холдоогүй ч шиг, «Өлзийн зөн» хэмээх гудамжны өчүүхэн гал голомт маань надад бүрэн төгс итгэл төрүүлж байгаагүй ч шиг ажээ.

	Нэг жилийн өмнө энэ уйтгар, эл хуль байдал ийм байсангүй. Хүлээлт. Зыжүнийг ирэхийг хүлээх хүлээлт тувт агуулагдаж байлаа. Өндөр өсгийт шаахай тоосгон замд харгаж, тунгалаг дуу нь чихнээ сонстоход миний сэтгэл яаж гэнэт догдолдог байлаа! Инээмсэглэлийн хонхор бүхий дугуй цагаан царай, туранхай цагаан гар, судалтай даавуу цамц, хар банзал нь төдхөн нүдэнд тусна. Цонхны цаанах гандан буй хонхорцогт модны нялх навчнаас над авчирч харуулна. Төмөр шиг ишинд багцалж ургасан цайвар ягаан хөгшин ороонго ч үзэгдэнэ.

	Гэтэл одоо, зөвхөн л уйтгар, эл хуль байдал хэв янзаар.

	Зыжүнь дахин ирэх нь өнгөрсөн тэгэхдээ бүрмөсөн бүрмөсөн шүү!..

	 

	* * *

	 

	Энэ эвдэрхий тасалгаанаа Зыжүний эзгүйд би юуг огт тоодоггүй сэн. Хийх юмаа олж ядахдаа шинжлэх ухааны ч бай, уран зохиолын ч бай гартаа таарсан нэг ном шүүрч авна, ямар нь хамаа алга. Үзэж үзэж нэг мэдэх нь ээ арваад хуудас явуулчихсан мөртөө ном дахь үйл явдлыг өчүүхэн ч санахгүй. Чих минь гойд сонор болчихсон их хаалганы цаанах ирж очих хүмүүсийн хөлийн чимээн дундаас Зыжүнийхийг танин, тэр дуу, алгуур ойртон ирснээ аажим холдон холдсоор бусдын хөлийн чимээнд замхарч алга болно.

	Зыжүний хөлийн чимээтэй огт адилгүй даавуу ултай шаахай өмсдөг хашаа цэвэрлэгчийн хүү, Зыжүний хөлийн чимээтэй андуурагддаг цоо шинэ савхин шаахайнаас салдаггүй цонхийн цайтал будсан хөрш  хашааны этгээд тэр хоёрыг би үзэн яддаг!

	Тэрэг нь онхолдчихоогүй байгаа? Тэр минь цахилгаан тэргэнд дайруулчхаагүй байгаа?

	Хэдийгээр авга ах нь намайг нэгэнтээ улаан цайм загнасан ч би малгайгаа шүүрч аваад өөрийн эрхгүй тэднийх рүү очих гэнэ.

	Гэтэл хөлийн нь чимээ ойртсоор улам чангарсаар л угтан гартал хэдийн ороонгон пингийн хажууд хүрээд ирчихсэн, хацарт нь инээмсэглэлийн хонхор нь тодрон зогсож байна. Авга ахындаа уур уцаарын үг дуулаагүй бололтойд миний сэтгэл уужирч дуу шуугүй хэсэг зуур харц тулгарсны эцэст эвдэрхий тасалгаа дотор ягуухан миний дуу хүнгэнэж гэр бүлийн доторх дарангуйлал, хуучин зуршлыг арилгах, эрэгтэй эмэгтэй хүмүүсийн тэгш эрх, Ибсен, Таагүр, Шелли нарын тухай хүүрнэнэ... Тэр маань инээмсэглэн толгой дохиж, хоёр нүдэнд нь балчир насны шохоорхлын оч бадран гялалзана.

	Сэтгүүлээс хайчилж авсан Шеллийн зэс барын хөрөг хананд өлгөөтэй байна. Энэ нь түүний хамгийн гоё зураг билээ. Зыжүнь түүнийг хармагцаа заавал зовсон янзтай толгойгоо гудайлгаж байх нь тэр бүсгүй хуучин үзлийн хүлээснээс хараахан ангижраагүй бололтой ажээ. Шеллийн далайд унаж өөд болсны дурсгалын хөрөг юм уу, Ибсенийхээр сольё гэж би хожим нь бас бодсон мөртөө сольж чадаагүй юм. Одоо тэр хөрөг хаачсаныг бүү мэд.

	«Би бол би, тэдний хэн нь ч миний эрхэнд хуруу дүрэхгүй!» Энэ нь бид танилцсаар хагас жил болж эндхийн төрөл садан, гэртээ үлдсэн эцгийнхээ тухай тэр үлдээлгүй ярьж, хэсэг дуугүй бодлогоширсноо тодорхой, шийдвэртэй, тайвуухан хэлсэн үг нь билээ. Би өөрийн үзэл бодол, амьдрал байдал, алдаа эндлээ огт нуулгүй ярьж, тэр бүсгүй ч бүрэн ойлгож байлаа. Энэ үг миний сэтгэл зүрхийг ихэд донсолгон, түүнээс хойш олон хоног чихэнд сонсогдон үгээр хэлэх аргагүй баярлаж, хятадын эмэгтэйчүүд гутранги үзэлтнүүдийн хэлдэгчлэн танагтаа тулсан улс биш юм, ойрын ирээдүйд үүрийн туяа мандан гялалзахыг үзэх улс юм байна гэж би мэдсэн юм.

	Бүсгүйг үдэж хаалгаар гараад, заншил ёсоороо арваад алхам холдоход цулбууртынх шиг сахалт хөгшин төгцөг бахь байдгаараа цонхны заваан шилэнд нүүрээ нааж, хамрынхаа үзүүрийг хавтайтал дарсан үзэгдэж, бас нөгөө хашаанд гялалзтал арчсан шилнээ нүүрээ байдгаар нь оодсон лүдийн царай үзэгдэнэ. Гэвч Зыжүнь эднийг үл анзааран омгорхгоор алхахад би ч бардам буцаж ирнэ.

	«Би бол би, тэдний хэн нь ч миний эрхэнд хуруу дүрэх ёсгүй!» гэдгийг тархи толгойдоо шингээсэн нь миний бодлоос ч гүн гүнзгий, бат бэхээр хол илүү ажээ. Түүнд эл хавтайсан хамарт, оодсон нүүр ер юу болох вэ дээ?

	 

	* * *

	 

	Үнэнч халуун хайр дурлалаа тэр үед түүнд яаж илчилснээ би тодорхой санахаа больжээ. Харин, эдүгээ, тэр үеийн явдлаас хойш шөнийн цагаар эргэн санавал, өчүүхэн дурсамж төдий үлдэж, хамтран амьдарсаар нэг хоёр сар өнгөрөхөд тэр нь ч хүртэл ул мөргүй арилж зүүд зэрэглээ болон замхарсан билээ. Тэр өдрөөс арваад хоногийн өмнө хайраа илчлэх байдлыг нарийвчлан судалж, үг шилж сонгон татгалзвал хэрхэхээ ч хүртэл бодож үзэж байснаа л санаж байна. Гэвч цагаа болохоор цөм хэрэг болоогүй шиг билээ, балмагдаад өөрийн эрхгүй сүүдэр шийд гардаг шиг арга хэрэглэхэд хүрсэн юм. Хожим нь бодож үзэхэд би тэсгэлгүй ичиж, санаа оюунд тэр явдал бүрмөсөн шингэж, өнөө ч гэсэн харанхуй өрөөний ганц лааны гэрэлд гарыг нь атгаад, нүдэндээ нулимстай, өрөөсөн өвдгөө сөхрөөд байж байсан минь нүдэнд тусдаг юм шүү...

	Би өөрийнхөө болон түүний хэлсэн үг, тэр үеийн нь янз байдлыг би мартсан боловч Зыжүний зөвшөөрснийг л мэдэж байлаа. Бас нүүр нь цайвартсанаа алгуур улайсан шиг санагдана. Урьд хожид үзээгүй улаан шүү. Хүүхдийнх шиг нүдэнд нь гуниг баяр, айж эргэлзсэн цог бадран, харцнаас минь хүчлэн дөлөх боловч айж ичсэндээ хагархай цонхоор харваад гарчих нь үү гэмээр байв. Гэхдээ над зөвшөөрснийг нь андахгүй, юу гэж хэллээ, юм хэлээгүй ч бил үү бүү мэд.

	Тэр бүсгүй цөмийг мэднэ, миний үг яриаг нягтлан уншсан мэт цээжээр дуржигнуулж чадна. Үйл хөдлөлийг минь сүүдэр шийн адил эргэн давтаж чадна. Миний эргэн дурсах дургүй сүүдэр ший мэт хоромхон гялсхийн өнгөрсөн явдлыг шөнө дүлийн нам жимд бид хоёр ахин ахин сэргээх бөлгөө. Бид өнгөрсний үйл явдлаа сэргээн ярилцаж, намайг сорьж сонжин, тэр үед хэлж ярьсан үг бүрийг албаар хэлүүлж, зөнөг сурагчийнхаа хэлсэн дээр ямагт үг нэмж, засаж залруулна.

	Энэхүү давталт цөөрсөөр боловч түүний гүн бодолд дарагдан хий хоосныг ширтэн харахыг нь харах бүхэн аятайхан байдаг сан. Энэ үеэс түүний царай төрх улам ч энхрий ялдам, хацрын нь хонхор гүнзгийрсэн байх нь бас л хэлснийг минь бодлогошрон давтаж буйг нь илчилнэ. Өнөөх миний инээдэмтэй сүүдэр шийг гялс гэхийг үзчихлээ гэж бодохоос би нөхцөлгүй айна. Гэхдээ би үзэх л ёстой, үзэхгүй бол болохгүйг нь мэдэж байв. Гэтэл тэрэнд маань инээдэмтэй санагдсангүй. Би л өөрөө инээдтэй, олиггүй юм болсон гэж үзэж байхад мань үнд өчүүхэн ч инээдтэй байсангүй. Түүний намайг хайрласан хайр тийм халуун, тийм үнэнч байсандаа л энэ гэж би тодорхой мэдэж байлаа.

	 

	* * *

	 

	Ноднингийн хаврын хууч хамгийн аз жаргалтай бас мундахгүй ажилтай үе байсан юм. Миний сэтгэл тогтсон мөртөө зарим талаар бие цогцос хамтдаа ажил төрөлд дарагдаж байлаа. Бид энэ өдрүүдэд гадуур хамт явж, бас хэдэн удаа цэцэрлэгээр очлоо, суух орон байр өчнөөн эрлээ. Хээр гадаа явахдаа тандаж, шоолсон, таа муутай басаж доромжилсон харцтай үе үе тулгарч байсан шиг санагдана. Өчүүхэн сэрэмж алдаж хамаг бие агзасхийхэд миний сэхүүн, эсрэглэх зан хөдөлж тус болдог сон. Зыжүнь аймшиггүйгээр, энэ бүхнийг үл ажран, нам тайван өмнө минь алхахад хүнгүй орчин мэт сэтгэл амгалан байх ажээ.

	Суух байр хайна гэдэг үнэндээ хялбар ажил биш юм билээ. Голдуу л амаа бузарлах үг дуулж, цөөнх нь бидний санаанд нийцэхгүй байв. Сууц эрж явахдаа эхлээд бид тун хямсгар загнав. Хямсгараа ч хат, тав тух муутай харагдсанаас л болсон хэрэг. Эцсийн бүлэгт тохиролцвол барав боллоо. Хориодыг үзэж явж түр толгой хоргодмоор юм олохчоо аядав. Тэр нь «Өлзийн зөн» гудамжнаа орших нэгэн жижигхэн байшингийн урагшаа харсан хоёр өрөө байв.

	Эзэн нь багашаархан түшмэл, гэхдээ юмны учир ойлгодог хүн юм. Тэрээр голын өрөө, жигүүрийн тасалгаанд сууна. Эхнэр, ой хүрээгүй охинтойгоо аж төрөх бөгөөд нэгэн хөдөөгийн ажилчин эмэгтэйг хөлслөх ба хүүхэд чарлахгүй л бол тун нам жим байдаг сан.

	Манай гэрийн тавилга ядуухан, би цааш нь хийсэн мөнгөнийхөө ихэнхийг барж, Зыжүнь өөрийн гэсэн ганц алтан бөгж, ээмгээ зарав. Би түүнийг хориглолоо, заавал зарна гээд байхаар нь би ч зүтгэхээ больж зөнд нь орхив. Өчүүхэн ч болов хувь нэмрээ оруулахгүй бол сэтгэл амар суухгүйг нь ч мэдэж байсан юм.

	Авга ахтайгаа аль эртнээс түнжин хагаран, уурлуулж, ах дүүгийн тангараг тасрахад нь би ч бас даган  баясаж, үнэн үг хайрладаг гэж өөрийгөө үздэг, үнэн  хэрэгтээ миний төлөө айж эмээж, эсвэл атаархаж явдаг хэдэн найз нөхдөөсөө холбоо тасрав. Тэгээд ч амар жимэр боллоо.

	Өдөр бүр албан ажил тарж харуй бүрий айлсан, тэрэгч бахь байдгаараа хөдөлж цөхөх боловч хоёр биеэ харах цаг тулж ирнэ. Эхлээд бид бие биеэ дуу шуугүй харцгаан, халамж хайрын үгээ солилцоод дуугаа хураацгаана. Хоёул толгой унжуулан бодолд унах боловч бодсон юм байдаггүй сэн. Би яваандаа ухаан сэхээ орж бие цогцос, сэтгэл ахуйг нь шинжиж эхлэв. Гурван долоо хонолгүй, түүнээ нэлээдгүй таньж мэдээд, урьд нь мэдэж байна гэсэн юмс одоо хараад байх нь хол хөндий, үнэнийг нь хэлэхэд хол тасархай байлаа.

	Зыжүнь өдөр ирэх тутам золбоожно. Гэхдээ цэцэгт дургүйцэн, миний сүмийн хуралдааны үеэр худалдаж авсан ваартай хоёр цэцэг дөрвөн өдөр услаагүйгээс байшингийн буланд хатаж орхив. Би алив аар саархан зүйлийг ажрах биш. Амьтанд амь тавьдаг болсон нь байрын эзэгтэйн халдвар байлгүй. Сар бололгүй манай аж ахуй ихэд үржиж орхидог байна. Эзний хэдэн арван дэгдээхэйн хамт манай дөрөв өмгөр хашаан дотуур харайлгаж үзэгдэнэ. Гэвч бүсгүйчүүд тахианы төрх байдлаар аль нь өөрийнх вэ гэдгийг андахгүй. Сүмийн хуралдаанаас худалдан авсан нэг алаг хав бас бий. Нэг нэртэй байсан шиг санагдана. Зыжүнь маань түүнд Асуй гэдэг өөр нэр өгөв. Би Асуй гэж дуудах боловч тэр нэрд би дургүй сэн.

	Тэр үнээн, хайр дурлал цаг ямагт шинэ соргог болж, өсөж өөдөлж, бүрэлдэн тогтож байдаг нь жам юм. Бид хоёр энэ тухай ярилцахад тэр ойлгосон янзтай толгой дохиж билээ.

	Аяа, тэр шөнүүд юутай амгалан, юутай аз жаргалтай байлаа!

	Амар амгалан, аз жаргал хоёр батад оршиж, тэрхүү амгалан, аз жаргал мөнхөд үлддэг ч болоосой. Бид нутагтаа байхад үг сөрөх, үзэл бодол зөрөх явдал ч гардаг байв. «Өлзий зөн» гудамд ирснээсээ янагш энэ явдал ор мөргүй алга болж, бид дэнгийн гэрэлд өөд өөдөөсөө харж суугаад хуучнаа санагалзан элдвийг хүүрнэж, эвдэрсний хойно эвлэрч дахин төрсөн мэт баяр хөөртэй болдгоо эргэн санадаг сан.

	Зыжүнь мах мариа сууж, нүүр нь улаа бутарна. Харамсалтай нь борви бохирохгүй ажилтай байв. Гэрийн ажил төрөл хуучлах зав ч өгөхгүй, ном унших, салхинд гарах чөлөө гаргадаггүй сэн. Нэг шивэгчинтэй болох сон гэж бид тувт ярьдаг байлаа.

	Орой эргэж ирээд түүнийхээ урам нь хугарсан царайгаа нуун далдлах гэж хичээх, харах бүр ялангуяа албаар инээмээр аядахад нь би золгүй байдалд орно. Тахианаасаа болж гэрийн эзэгтэйтэй далдуур муудалцсан нь энэ бүхний уг сурвалж болдгийг би аз болж чих дэлсэв. Юунд надаас тэгж үхтлээ нууна вэ? Хүн тусдаа өөрийн гэсэн оромжтой байх ёстой юм. Тэр нь олдохгүй юм даа.

	Миний өдрийн дэглэм гэвэл долоо хоногийн зургаан өдөр гэрээс ажил, ажлаас гэр хүртэл хатуу тогтоогдсон байв. Албан тасалгаандаа бичиг цаастай ноцолдож, ноцолдож, гэртээ Зыжүний өөдөөс ширтэн суух буюу гал түлэх, хоол хийх, мантуу жигнэхэд нь гар бие оролцоно. Тэр цагт л би хоолны дөртэй болж авсан юм даа.

	Хоол унд маань нутгийнхантайгаа байснаас хол давуу байв. Зыжүнь хоол хийхдээ гаргуун биш ч байдаг чадлаа зориулж өдөр шөнөгүй санаа тавихад нь би өөрийн эрхгүй сэтгэл зовж жаргал зовлонг нь хуваалцахад хүрнэ. Өдөр туж хар хөлс нь цутган, богинохон үс нь духандаа наалдаж, хоёр гар нь эвэршсэн үзэгдэнэ. Мөн нохой тахиагаа тэжээх... хэрэгтэй байдаг. Энэ бүх ажил түүнгүйгээр бүтэхгүй.

	Би нэгэнтээ хойшид гэртээ үдийн хоол идэхгүй шүү, тийм их ажил төрөл тариад юүхэв гэж үнэнээ хэллээ.

	Гэтэл өөдөөс минь нэг хараад үг ч дуугарсангүй, үл мэдэг царай дарах шиг болоход нь би ч юм хэлсэнгүй. Харин мань хүн хуучнаараа зовлон удсаар л байв.

	Эртнээс миний болгоомжилж явсан цохилт намайг дайрав. Хорьдын баярын өмнөх орой би дэмий сууж Зыжүнь аяга сав угааж байтал үүд цохих чимээ гарч би очиж тайлтал албаны элч барлан цохисон бичиг над өглөө. Би учрыг гадарлан дэнгийн гэрэлд очиж үзвэл үнэхээр:

	 

	«Өргөх ину: Захиргааны даргын тушаал шийтгэснээр Ши Зюаньшэнь хэмээгч албан хашихаар ирэхийн хэрэггүй болсныг уламжлан мэдэгдье.

	Нарийн бичгийн газраас илгээв.

	10 дугаар сарын 9-ний өдөр»

	 

	гэсэн байв.

	Би бүүр аль нутагтаа байхын гадарлаад байсан юм. Өнөөх оодмол гичийг захиргааны даргын хүүгийн мөрийтэй тоглоомын хамсаатан очиж бялдууч үг нэмэрлэн шипхийлгэсэн нь лавтай. Тэр нь одоо л даргын сонорт хүрчээ. Үнэндээ цохилт болоод юу гийгэх вэ. Би хэдийнээс өөр газар хуулбарлагч юм уу багш хийе, эсвэл хүнд бэрх ч гэлээ ном орчуулаад үзье гэж шийдсэн юм. «Эрх чөлөөний нөхөр» хэмээх сэтгүүлийн ерөнхий редактор, хэдэнтээ нүүр учирсан сайн танил, хоёр сарын өмнө захиагаар харилцаж байсан хүн бий. Гэлээ ч эл мэдэгдлийг үзээд зүрх бэлбэлзээд явчхав. Юмыг ер ажирдаггүй Зыжүнь хүртэл зүсээ хувилгасан нь намайг гойд түгшүүлэв. Ойрын үед тэр минь нэг л хулчгардуу болжээ.

	— Гайгүй хэвтэнэ. Хээцэс, бид өөр ажил хийнэ, бид...

	Үгээ дуусгасангүй, яасныг бүү мэд, тэр дуу чихэнд минь дүнгэнэн, дэнгийн гэрэл ер бусаар сүүмгэнэсэн шиг санагдана.

	Хүн гэдэг үнэхээрийн инээдэмтэй амьтан, өчүүхэн үл ялих үйл явдал түүнд асар их нөлөөлөх учир буй. Эхний мөчид бид дуу шуугүй бие биеэ ширтэж, хожим нь зөвлөлдөв. Эцэст нь байгаа мөнгөө үрэхээ татаж, сонинд зарлуулж хуулбарлагч, багшийн ажил хайхын зэрэгцээ «Эрх чөлөөний нөхөр» сэтгүүлийн ерөнхий редакторт захидал бичиж, өөрт учирсан зовлонгоо тоочин, орчуулгыг минь хүлээн авч ядарсан цагт өчүүхэн ч болов тус болохыг гуйхаар шийдвэрлэв.

	Тэр ёсоороо гүйцэтгэв! Шинэ зам нээгээд үзье!

	Би даруй бичгийн ширээ рүү эргэж, гүнждийн тос дүүргэсэн лонх, цуутай дийзийг зайлуулахад Зыжүнь нөгөө сүүмгэр лааг авчирч тавив. Эхлээд би зарлалаа бичиж, дараа нь орчуулах номоо сонгож авах гэтэл нүүж ирсээр гар хүрээгүй тул ном бүхэн шороо тоосонд дарагдсан байлаа. Сүүлд нь захиа бичих ажилдаа оров.

	Би ихээхэн түдгэлзэн хэрхэн бичихээ мэдэхгүй, үзгээ барьж бодолд автах зуур нүд гүйлгэн эхнэрээ ажвал дэнгийн бүдэг гэрэлд их л уйтгартай үзэгдлээ. Ийм яльгүй зүйл ямагт туйлбартай аймшиггүй байдаг Зыжүнийг ингэж илт хувиргана гэж зүүдэлсэнгүй. Тэр минь ойрноос тун хулчгар болсон нь өнөө оройноос эхэлснийх биш аж. Иймд сэтгэл минь дэнсэлж амар төвшин амьдралын үзэгдэл-төрөлх нутгийн эвдэрхий байшин дахь аглаг буйд байдал нүдний өмнүүр жирэлзэн үзэгдэхүй сайтар хараад авъя хэмээтэл ахиад л сүүмгэр дэнгийн гэрэл үзэгдмүй.

	Нэлээд удсаны хойно захидлаа ч бичиж дууслаа, нуршуухан л эд болж дээ. Тун ядарсан шиг санагдана, ойрноос би өөрөө ч гэсэн хулчгар болчих оо юу даа. Зарлал захидал хоёроо маргааш нэгэн зэрэг явуулахаар болов. Хоёул өөрийн эрхгүй нуруу тэнийлгэн суниасан бөгөөд ингэхдээ нэг ч үг дуугараагүй боловч хөдөлбөргүй шийдсэн шиг, ирээдүйн хүсэл эрмэлзлийн шинэ навч нахиа олж үзсэн мэт санацгаажээ.

	 

	* * *

	 

	Гаднын цохилт миний эрч хүчийг оргилуулав. Албан тасалгааны амьдрал нь намайг шувуу худалдагчийн гар дахь жигүүртний адил болгож байжээ. Өчүүхэн будаагаар гол зогоон, тарга хүч авч чадахгүй хоног өнгөрөх тусам далавч жигүүр нь мохож урхи тороос тавихад нисэж чадахаа больчихсон байдаг. Эдүгээ би тэр торноос нисэж чадахтайгаа байгаа дээрээ бүрэн ангижраад огторгуйн мандалд элэн халих хүслээр халгив.

	Сонинд ганцхан удаа хэвлэгдсэн өчүүхэн зарлал тэр даруй үр дүнгээ өгч чадахгүй. Ном орчуулна гэдэг бас амаргүй даваа. Уншихад ойлгогдоод байх шиг мөртөө үзэг бариад ирэхээр түмэн бэрхшээл тулгарч, ердөө урагшаа ахихгүй шүү. Чармайн зүтгээд үзье гэж би шулуудлаа! Хагас сар хүрэлгүй миний шинэ шахуу толь бичгийн зах хөвөөгөөр хурууны хар толбо тогтсон нь хөдөлмөрийн маань шаргууг гэрчлэх бөлгөө. «Эрх чөлөөний нөхөр» сэтгүүлийн ерөнхий редактор манай хэвлэлийн газар дөнгүүр эх удаан хэвтэхгүй гэж хэлсэн билээ.

	Над нам жим өрөө байгаагүй нь харамсалтай. Зыжүнь урьдынх шигээ дөлгөөн, халамжтай байхаа больж, тасалгаа дотор аяга таваг хөглөрч, утаа униар суунаглан амар амгалан юм хийх аргагүй боловч номын тасалгаа олох хүчин мөхөстөө өөртөө л уурсана. Тэгээд нохой тахиа ч бас юу вэ дээ! Нэмэр дээр дэгдээхэй торниж, хоёр айлын хэл ам хийх ганц бай нь болов.

	Түүн дээр бас өдөр бүрийн «үргэлждийн» хоол гэж нэг юм бий. Зыжүнь хоол унданд л төгс зориулагдсан мэт ажээ. Идчихээд мөнгөө бодно, төлөвлөж байж хооллоно, бас Асуй, тахиа гэж байдаг. Урьд өмнө мэдэж байснаа цөмийг мартчихсан шиг миний бодлыг үл хайхран цаг үргэлж хоол идэхийг шавдуулан бодол санаа тасалдуулна. Ширээний ард суугаад ууртай царайлан харахад ч ер өөрчлөгдөхгүй, бахь байдгаараа ажирсан төлөвгүй зажилж алдана. Хооллохын тулд би байн байн ажлаа орхих аргагүй билээ. Таван долоо хоног дэмий өнгөрүүлж байж л миний ажлын хөлсөөр тогтмол хооллож хүрэхгүйг тэр минь сая ухаарлаа. Тэрээр ойлгосныхоо дараа тун таатай бус болсон ч үг дуугараагүй.

	Үдээс хойш ажил урагштай болж түдэлгүй тавин мянган үсгийн тэмдэгт орчуулчихлаа. Яльгүй засаж найруулах, гар бичмэлээ хоёр өгүүллэгийнхээ хамт «Эрх чөлөөний нөхөр» сэтгүүлийн газар явуулах л үлдэв. Хоол хүнсний байнгын зовлон амсдаггүй сэн бол иймэрхүү байхад тайвширч болох л байлаа. Хүйтэн зөөг хоол идэх минь ч бага хэрэг, гол нь өлөн зөмөг амь зууж, цагаан будаа ч хүртэл тасрах үе хааяа тохиолдоно. Тэр үеэс хойш хоол тун бага идэж гэрээсээ толгойгоо бараг цухуйлгахаа болив. Амандаа олж хийдэггүй хонины махаар ч хүртэл юуны түрүүнд нохойгоо хооллоно. Зыжүнь нохойгоо өрөвдөн нүднээс гартал турчхаж гэх ба энэ нохойноос болж бид эзэгтэйн доог тохууг амсах юм гэж гомдол мэдүүлнэ.

	Бидний хоолны үлдэгдлийг дэгдээхэйнүүд иднэ. Үүнийг би яваа яваандаа ажсан юм, «хүн төрөлхтөн орчлон ертөнцийн хооронд оршном» хэмээн тэр үед Гекслийн өгүүлсэнчлэн би гэдэг амьтан нохой дэгдээхэй хоёрын дунд байрладаг юм шив дээ гэж боддог боллоо.

	 

	* * *

	 

	Олонтоо эвдэрч эвлэрсний хойно, дэгдээхэй тансаг хоолны цэсэд ягуухан орж, бид Асуйн хамт арваад хоног шавайгаа ханатал шинэ мах үнхлээ. Үнэндээ ч улаан зовлого л доо, өдөрт хэдхэн гаоляний үр олж үнхдэг амьтад хойно арга байж уу.

	Чих нэлээд амарлаа. Зыжүнь тун гутрангуй, зовж шаналсан арга тасарсан байртай, дуугарах ч дургүй үзэгдэнэ. «Хүн ер нь ямар амархан өөрчлөгддөг юм бэ!» би бодлоо. Захидлын хариу ирнэ гэж бид бүүр горьдохоо болив.

	Асуйг ч тэжээж дийлэхээ болив. Нохой ухасхийгээд цоройгоод үнхчих юм Зыжүньд маань ч маруухан боллоо. Өвөл цаг шавдуухан хаяанд бууж, гал хөсийн айхавтар том даваа толгой дээр ирэхэд нохой тэжээх ажил бидний хувьд үнэн бэрх дарамт болов. Нохойтой байх хөг өнгөрчээ.

	Харин зарахын тэмдэг болгож хүзүүвчинд нь хэдэн сүрэл хавчуулаад сүмийн дэргэдэх зах руу хөтлөөд очвол хэдэн мөнгө олох байх л даа. Гэхдээ бид чадахгүй, тэгэхийг ч хүсэхгүй. Адаг сүүлд нь би толгойг нь битүүлж боогоод хотын баруун дүүрэгт аваачаад тавьчихав аа чи минь. Дагах гэхээр нь нэг жижигхэн нүх рүү түлхэж орхилоо.

	Гэртээ буцаад ирсэн чинь нам тайван гэж хачин. Зыжүний энэлэлтэй царай намайг ихэд хирдхийлгэлээ. Ийм зүс царайтай байхыг нь ер үзээгүй юм сан. Асуйгаас л боллоо. Юундаа ингэдэг юм бол? Би нүх рүү түлхсэн гэж хэлээгүй шүү дээ. Шөнө болоход эхнэрийн маань энэлэлт царайд хүйтэн цэвдэг байдал нэмэгдэв.

	— Хачин аа, Зыжүнь чи яагаад өнөөдөр ийм болчхов оо? гэж би тэсэлгүй асуулаа.

	— Юу? гээд намайг харсангүй.

	— Чиний наад царай чинь..

	— Яагаа ч үгүй... яагаа ч үгүй.

	 Түүний хэлэх ярих хөдлөх хийхийг нь ажвал намайг хатуу сэтгэлтэй хүн гэж үзсэн бололтой. Чухамдаа би гэдэг хүн ганцаараа явсан нь дээр байж. Омгорхуу болоод хүмүүстэй уулаасаа наана уу цаана уу гэдэггүй, нүүж ирсээр хуучин танил улсаасаа ч хөндийрсөн, гэхдээ гар хөл хүрсэн газраа сарвалзана шүү, амьдралын замын хүзүү урт юм хойно. Одоогийн амьдралын хүнд хэцүү зовлон гол нь энэ бүсгүйгээс л болоод байгаа юм. Асуйг төөрүүлэхээс өөр яах вэ дээ. Зыжүний мэддэг чаддаг нь нимгэрсээр үүнийгээ ер бодохгүй байх шиг санагдана. Би эгзгийг нь тааруулаад учир явдлыг нь сэм хэлбэл ойлгосон янзтай толгой дохив. Гэтэл хожим нь түүний байдлыг ажаад байвал ойлгоогүй ч шиг, итгэхгүй ч шиг байж билээ.

	 

	* * *

	 

	Тэнгэрийн хүйтэн, бидний цэвдэг харьцаа намайг гэр орондоо тайван суухыг минь албын хүчээр болиулав. Гэвч хаашаа явах билээ? Гудамж, цэцэрлэгт хэдийгээр цэвдэг харьцаагүй ч гэлээ, яс мах нэвтэлсэн хүйтэн салхитай шүү дээ. Би адаг сүүлд нь нийтийн номын санд тух тав гэгчийг оллоо.

	Тэнд оръё гэхэд тасалбар хэрэг алга, уншлагын танхим хоёр төмөр пийшинтэй байв. Асаж буй гал амьтай голтой төдий боловч харахад сэтгэл санаа бүлээсэх шиг болно. Ном унших арга алга, хуучин нь тамтаг болсон, шинэ нь гэхэд бараг байхгүй ажээ. 

	Би ном унших сайндаа ч тийшээ очдоггүй. Надаас гадна бас хэдэн хүн салдаггүй, арав гараад л болов уу. Цөмөөрөө л над шиг дан нимгэн хувцастай, тус тусдаа унших нэрийдлээр дулаацах гэж ирцгээнэ. Энэ нь миний санаанд яв цав нийцнэ. Зам зуур таньдаг барьдаг хүн нүүр учрах нь хялбар, шоолж басамжлах улс ч дайралдана. Тэд өөр пийшин тойроод юм уу, өөр өөрийнхөө цагаан пийшинг налаад сууж байгаа болохоор энд тийм муухай загнах хүн алга.

	Тэнд над үзүүлэх ном байхгүй боловч амар амгалан юм бодож суухад зүгээр юм. Гав ганцаар суугаад хуучин явдлаа дурсан санахад хагас жил хэртэй дурлал дурлал гэсээр явж, сохор дурлалдаа болж хүний гол зүйл болох амьдралд яахын аргагүй гоомой ханджээ гэдгээ ухаарав. Нэгдүгээрт амьдрал. Хүн амьдрах хэрэгтэй, хайр дурлал түүнийг чимэглэдэг, хорвоо дээр тэмцэлгүйгээр амьдрах зам нээгдэх нь үгүй. Далавч минь урьд өмнөхөөсөө ихээхэн дордсон... ч гэсэн дэвэхээ хараахан би мартчихаагүй юм байна.

	Тэг тэгсээр өрөө тасалгаа, уншигчид алга болж, хилэгнэн уухирах долгион дундах загасчин, нуувч дахь цэрэг эрс, машинтай баячууд, гадаадын зах зээл дээрх панзчид, хөвч тайга, балар ойн сайн эрс, индэр дээр гарсан эрдэмтэн, шөнийн зугаа хөөгсөд, гүн шөнийн хулгайч нар... нүднээ үзэгдэв.

	Зыжүнь хажууд минь алга. Түүний минь эр зориг мөхсөн учир Асуйн төлөө зовсон, хоол хийх гэж авьяасаа зарсан атал тийм ч турчхаагүй... нь хачирхалтай.  Пийшинд улалзан байсан нүүрс унтарч хүйтэн болов. Номын сан хаах цаг нэгэнт ойртлоо. Бас «Өлзийн зөн» гудамжиндаа эргэн очиж хүйтэн царайт хүүхэнтэйгээ учрах ёстой.

	Ойрд түүний дулаан бүлээн харцтай тулгарах үе таарсан боловч түүр зовлон минь нэмэгдэх юм. Нэгэн шөнө Зыжүний нүднээ удаан үзэгдээгүй хүүхэд ахуйн гал цог очтон гэрэлтэж, инээмсэглэн, төрсөн нутагтаа байх үеийн байдлаа надтай ярилцан, нүүр царайнд нь үе үе айж эмээсэн төрх цухалзаж байсан нь санагдана. Сүүлийн үед би хүйтэн цэвдэг хайхрамжгүй зангаараа давамгайлсан явдал түүнд эргэлзэл төрүүлснийг би мэдэж байна. Яльгүй ч болов тайтгаруулах санаатай би албын хүчээр ярьж хөөрч, инээж хөхөрдөг сөн. Гэтэл миний инээсэн царай, ярьсан үг хоосон хонгио оргиж чих нүдэнд минь тэвчихүйеэ бэрх зэвүүн, хүйтэн тохуурхал болон эргэж сонстоно.

	Зыжүнь үүнийг мэдэж байсан байх аа, түүнээс хойш урьдын бүрэг даруу хөшүүн байдал нь бүрмөсөн арилж, хэдийгээр нуун далдлахыг чармайвч эргэлзсэн байдал төрх нь хааяа хааяа цухалзан надтай нэлээд дулаан бүлээн харьцах боллоо.

	Би түүнд тодорхой хэлж ярьж өгье гэж бодовч зориг хүрдэггүй, хэлье гээд сэтгэл шуударсан үед хүүхдэрхүү байрын харц нь намайг түр боловч арайхийн баяссан царайтай болгоод тавьчихна. Гэтэл энэ нь түдэлгүй хүйтэн тохуурхал болон эргэж, өнөөх чанд хайхрамжгүй байдлыг минь алдагдуулна.

	 

	* * *

	 

	Зыжүнь бас л хуучнаа дурсан санаж, «өнгөрснөө сэргээн», намайг дахин байцааж, өөрийгөө албаар аргадуулан, тайлбарлахаар урьдаас бэлдсэн хуурамч зүйлээ зүрх сэтгэлдээ хадгалан хуурамч нялуун хариулт өч төчнөөнийг зохионо. Бялдууч зан, хуурамч зүйлээсээ болж амьсгал давчдан шаналж, үнэн мөнд ихээхэн эр зориг хэрэгтэй юм гэдгийг би дандаа бодно. Хэрэв эр зориггүй бол хүн гэдэг амьтан хуурамч аврал эрэн гүйж, хэзээ ч амьдралын шинэ замаа олохгүй, жинхэнэ хүн болж чадахгүй юм байна!

	Нэгэн тун жихүүн өглөө Зыжүнь гомдоллосон царай гаргасан нь уулаасаа үзээгүй ч шиг, бодвол харж л байсан байлгүй. Би тэгэхэд нь дургүйцэн уурлаж, сэм инээвхийлэв. Түүний хатуужсан үзэл бодол, уужим зоримог үг хэл, эцсийн бүлэгт хоосонд замхарч үүнийг өөрөө ч мэдэхгүй байв. Ном уншихаа хэдийнээс больж хүний амьдралын хамгийн чухал нь амьдралын хүслэн, тэр замаар гараасаа хөтлөлцөн урагшлах буюу ганц биеэр шийдмэг зүтгэхээ ухаарахгүй, нэгийнхээ хормой ноос зуурч тэмцэлд нь бэрхшээл учруулж хамт үхнэ ГЭДГИЙГ үл мэднэ.

	Хоёр тийшээ болох нь гагц аврал мөн бөгөөд Зыжүнь үүнийг шийдэх ёстой гэж би бодох болов. Тэр байтугай далд ороосой гэж агшин зуур бодовч даруй биеэ зэмлэж харамсах удаа ч гарна. Аз болоход өглөө байсан болохоор хугацаа арвин, би үнэнээ хэлж болно гэсэн үг. Бидний шинэ замын эхэн үүнээс шалтгаална.

	Бид дэмий ярьж, зориуд өнгөрсөн явдал хүүрнэж, уран зохиол, гадаадын зохиолчид, тэдний зохиол бүтээл болох «Нора», «Далайн хүүхнүүд»-ийг ч дурдаад авна. Норагийн эрс шийдмэгийг... магтан ярилцана. Ноднин жил төрөлх гацаан дахь эвдэрхий байшиндаа энэ үгийг ярилцаж байсан бол одоо хоосон зүйл болж, амнаас гарсан үгээ өөрөө сонсоход ард маань дэггүй жаал хорлонтой элэглэж байх шиг эргэлзээ үе үе төрөх бөлгөө.

	Зыжүнь миний үгийг толгой дохин зөвшөөрч, анхааралтай сонссоноо дуугаа хураан бодолд дарагдана. Би ярьдгаараа ярьсаар эцсийнхээ үгийг хэлж дуусахад хоосон орчинд замхран арилав.

	— Тийм ээ, гэхдээ... Зюаньшэнь минь, сүүлийн үед чи шал өөр болсон шүү. Тийм биз дээ? Чи, чи үнэнээ над хэл гэж хэсэг бодол болсноо хэлэв.

	Толгой руугаа татуулаад авах шиг санагдан, даруй ухаан санаагаа төвшрүүлж, шинэ замын эхлэл, шинэ амьдралын цогцлол, нэгэн дор үхэх аюулаас мултрах тухай санал бодлоо хэлж орхилоо би.

	Шийдвэр зоригоо шавхан нэмэр болгож,

	— Чи энэнд санаа зовсны хэрэггүй, зоригтой урагшилж болно. Чи намайг үнэнээ хэл гэж байна. Тийм ээ, хүн хуурамч байж болохгүй. Би үнэнийг хэлье. Би яагаад өөр болов гэвэл чамд сэтгэлгүй болсондоо л тэр! Чиний хувьд бол тун зүгээр, чи огтхон ч сэтгэл зовж ажил төрөл гэхгүй болно шүү дээ гэв.

	Би дүрэлзээд ирэх юм бодлоо, гэтэл таг дуугүй, царай нь үхдэл мэт зэвхий даан хормын зуур сэхээ орж нүд нь хүүхдийнх шиг очтон гэрэлтэв. Өлсөж цангасан хүүхэд ачлалт эхээ хайх шиг харцаа дөрвөн зүг эргэлдүүлэх авч надтай харц тулахаас эмээж хоосон орчныг эрэлхийлэх бөлгөө.

	Би харж түвдэлгүй, азаар өглөө эрт байсан тул жихүүн салхийг үл хайхран номын сан руу харайлган одов.

	Тэнд «Эрх чөлөөний нөхөр» сэтгүүл үзэж суутал минь бяцхан өгүүллэг хэвлэгдсэн байв. Энэ нь намайг хирдхийлгэн сэтгэл ялимгүй хөөрөх шиг боллоо. Амьдрал тун олон замтай боловч одоогийнх шиг байж болохгүй гэж би бодлоо.

	 

	* * *

	 

	Хэдийнээ сураг тасарсан танил нөхдөөрөө айлчлан очсон боловч ганц хоёроос хэтэрсэнгүй. Тэдний өрөө мэдээж дулаахан авч миний яс мах хүйтэнд хага таших ажээ. Шөнө бүр, мөснөөс ч хүйтэн өрөөндөө хорхой шиг цагариглана.

	Хүйтний хурц зүү бие оюунд минь шивж, намайг насаар минь зовоож минчүүрүүлэн өвтгөнө. «Амьдрал тун олон замтай юм, би далавчаа дэвэхийг хараахан мартаагүй» гэж бодлоо. Гэнэтхэн түүнийг үхээсэй гэж бодоод тэр дороо өөрийгөө зэмлэн харамслаа.

	Нийтийн номын санд гялбалзах гэрэл гэгээ шинэ амьдралын зам хөндөлсөн байхыг байн байн харна. ЗыЖүнь зоригтой ухамсарч энэ мөс шиг хүйтэн гэрээс огт хорсож өшсөн өнгө үгүй шийдмэг зайлан одно. Би бээр огторгуйн уудамд хөвөлзөх үүл шиг нүүхэд дээр тэнгэр цэнхэртэн, доор номин уулс их далай, аварга том байшин барилга, дайны талбар, авто хөсөг, гадаадын зах зээл, орд харш, хөл үймээнт саруул хот, харанхуй шөнө... үргэлжилнэ.

	Үнэхээр шинэ амьдрал хаяанд ирлээ гэдэг зөн билэг төрнө.

	 

	* * *

	 

	Хүлцэшгүй бэрх өвөл болох Бээжингийн өвлийн цаана гарлаа гэж бид үзэж болохтой болов. Хорон санаат дэггүй жаалын гарт орж, утсаар оосорлуулан бах тавыг нь хангаж, тарчлал эдлээд аз тохиож амьтай голтой газар унаж тийчлэн буй тэмээлзгэнэтэй бид нэгэн төс байв.

	«Эрх чөлөөний нөхөр» сэтгүүлийн ерөнхий редакторт гурван удаа захидал бичиж байж сая хариу авав. Дугтуй дотор хорьт, гучтын фенийн, хоёр чек хийжээ. Би түүнийг шавдуулах санаатай зөвхөн маркт есөн фень зарсан нь өлөн зөлөн нэг өдрийн хоолны мөнгө билээ.

	Тийн байтал болох ёстой юм жамаараа боллоо.

	 

	* * *

	 

	Өвлийн улирал хаварт халаагаа шилжүүлж, салхины хүйт уясан, би гэдэг хүн удаан цагаар гадуур тэнэж бүрэнхийгээр гэртээ харина. Ийм нэгэн бүрэнхий үдэш би бахь байдгаараа урам зориггүй буцаж ирээд, оромжийнхоо үүдийг харуут урьдын адил улам ч гутран алхаагаа сааруулав. Өрөөндөө орвол гэрэл гэгээгүй, чүдэнз зурж гэрэл гаргахад ер бусын аг чиг, эл хуль ажээ!

	Самгардан сандарч зогстол эзэгтэй цонхны цаанаас намайг дуудав.

	— Өнөөдөр Зыжүний чинь эцэг ирээд түүнийг аваад явчихсан шүү гэж тун энгүүн хэлэв.

	Энэ нь санаандгүй явдал биш боловч би тархиараа татуулсан мэт дув дуугүй зогссоор байв.

	— Тэгээд яваад өгөв үү? гэж хэсэг азнасны хойно асуухад

	— Яваад өгсөн хэмээв.

	— Юм хэлсэнгүй юу?

	— Юу ч хэлсэнгүй. Чамайг ирэхэд явчихсан гэдгийг хэлээрэй гэж захисан.

	Өрөөнд ер бусын аг чиг, эл хуль байвч би итгэсэнгүй. Би Зыжүнийг энд тэнд нүдээр хайвал хуучирч өнгө алдсан гэрийн эд юмс цөм тун ч ядуулаг, юуг ч болов огтхон ч нууж хааж эс чадахыг гэрчлэх бөлгөө. Захидал юм уу бичиг орхио бол уу гээд эрж хайгаад олсонгүй. Давс, хатаасан поваарь, гурил, тал байцаа зэргийг нэг доор хураагаад, хажууд нь аравтын хэдэн мөнгө тавьсан нь бид хоёрын буй хөрөнгийг ганц наддаа гэж хичээнгүйлэн орхиж, амьдралаа тэтгэн дэмжихийг үг хэлгүй даалгаж байгаа нь тэр юм санж.

	Би орчинд хавчигдах мэт хашаан дотор гүйн гарахад бүх талаас харанхуй нөмрөн авав. Эзний гол өрөөний цаасан цонхоор дэнлүүний хурц гэрэл тусаж, тэд хүүхэд зугаацуулан тоглож инээх нь сонстоно. Байн  байсаар би сэтгэлээ барьж өөрийгөө эзэмдсэн хүнд дарамтын дундаас яваандаа чөлөөт зам маань бүүр түүрхэн үзэгдэж, номин уулс, их далай, гадаадын зах зээл, цахилгаан гэрэл бүхий тансаг найр, суваг шуудуу, түнэр харанхуй шөнө, хурц мэсний хатгалт, чимээ имээгүй хөлийн алхаа... нүднээ тусна.

	Сэтгэл нэлээд онгойж, тайвшран, замын зардал санаанд орж санаа алдав.

	 

	* * *

	 

	Нүдээ аньж хэвтээд бодолд унаж удтал хүлээсэн ирээдүйн замаа төсөөлөхүй шөнө дунд хүрэлгүй замхран арилж, гэнэт харанхуйн дунд бөөн хүнс, дараа нь Зыжүний үнсэн саарал царай үзэгдэх шиг болж хүүхдэрхүү нүдээ дүрлийлгэн, гуйсан харцаар над руу харж байв. Би сэтгэлээ тогтоовол юу ч үзэгдэхгүй болов.

	Сэтгэл минь дахиад л балмагдав. Би яагаад хэд хоног тэвчилгүй, тэгж яаран үнэн үг хэлье гэсэн юм бол? Одоо тэр үнэнийг мэдэж байгаа. Хойшдоо түүний хувьд энэрэлгүй төөнөх наран мэт мөнгө хүүлэгч эцгийн нь дарангуйлал, хөндлөнгийн улсын өрсөлдсөн жихүүн  хүйтэн харц л тулгарна гэдгийг Зыжүнь эдүгээ мэдэж  байгаа. Үүнээс гадна хий хоосон гэгч бий. Хоосон хөндийн хүнд дарамтыг үүрч, хатуу сүрдүүлэг, хүйтэн харцанд өртөж амьдралын замыг гав ганцаар туулах юутай аймшигтай явдал вэ! Хөшөө ч үгүй булшлагдаж тэр зам шувтарна.

	Би Зыжүньд үнэнээ хэрэггүй л хэлж, бид бие биедээ сэтгэлтэй байлаа. Иймээс би нэг насаараа худал хуурамч үг ярьсаар явах ёстой байжээ дээ. Хэрэв үнэнийг эрдэнэ хэмээн эрхэмлэх аваас Зыжүнь хүнд бэрх хоосныг эдлэх нь ёс бус. Худал үг гэдэг бол хоосон зүйл, эцэс сүүл рүүгээ мөн л хүнд бэрх.

	Хэрэв Зыжүньд үнэнээ хэлчихвэл, хамтын амьдралаа эхэлсэн шигээ элдвийг бодолгүй, эрс шийдэмгий урагшлах болов уу гэж би бодсон юм. Гэвч би эндүүрэв бололтой. Тэр үеийн эр зориг, аймшиггүй байдал нь хайрлаж дурласных байсан юм санжээ.

	Худал хуурмагийн тээшийг үүрэх зориг мөхсөдөж, үнэний дарамтыг би түүнд ачсан юм. Над хайраа өгснөөс болоод хүнд дарамт үүрч, хатуу сүрдүүлэг, хүйтэн харцанд өртөж амьдралын замаар явах болсон юм. Би түүнийг үхээсэй гэж хүсэн байснаа бодлоо... Би доожоогүй хулчгар эр юм, үнэн ч бай, худал ч бай хамаагүй хүчээр тэр хулчгар байдлыг хөөн зайлуулах хэрэгтэй. Гэтэл тэр бүсгүй ийн одохдоо хүртэл намайг аж төрж чадна гэж найджээ.

	 

	* * *

	 

	Энэ ер бусын эл хуль, уйтгарт гудамжнаас би зайлах хэрэгтэй. Эндээс л хөндийрвөл Зыжүнь миний дэргэд хүрээд ирэх юм шиг, наанадаж хот газар байхад нэг өдөр нутагтаа байсан үеийнх мэт санаандгүй ороод ирэх байх гэж бодогдоно.

	Гэтэл түүнд явуулсан хамаг захидал бичигт цөмд нь хариу байдаггүй. Удаан мэнд усаа мэдэлцээгүй нэгэн танилындаа очиход хүрэв. Тэр хүн багадаа манай авга ахтай нэг ангид сурч байсан, эрдэм чадал сайтай хүн юм. Бүүр оюутан байхдаа, конфузийн сургаалыг сайн мэддэг гэж мужаас нийслэлд ирсэн юм. Бээжинд удсаны хувьд танил тал ихтэй хүн байлаа.

	Миний хувцасны уранхай цоорхойгоос болоо биз, босго алхуут хаалгач нь цэхэлзсэн харцаар угтав. Арайхийж байж нүүр учрахчаа болж бие биеэ таньсан боловч жигтэйхэн хүйтэн угтаж авлаа. Миний урьдын явдлыг тэр хүн цөмийг андахгүй мэдэж байв. Намайг хаа нэгтээ ажилд оруулж өгөөч гэхэд минь

	— Чи ч энд байж болохгүй дээ. Хаачдаг юм билээ? Тун хэцүү байна. Чиний нөгөө, юу ч билээ Зыжүнь найз чинь, чи мэдэх л байх, өнгөрчихсөн шүү дээ хэмээв.

	Би хирдхийн цочоод үг дуугарч чадсангүй.

	— Үнэн үү? гэж би эцэст нь өөрийн мэдэлгүй асуув.

	— Ха ха. Үнэн байлгүй яах вэ. Манай хамаатан Ван Шэн тэд нэг тосгоных юм билээ.

	— Гэхдээ яаж үхсэнийг нь мэдэхгүй юү?

	— Хэн мэдэх вэ. Үхлээ л гээд болоо шүү дээ.

	Би тэр хүнтэй хэрхэн салах ёс гүйцэтгэж, яаж харьснаа ч мартаж орхиж. Түүний худлаа хэлдэггүйг би мэднэ. Зыжүнь ноднингийнх шигээ эргэж ирэх нь өнгөрсөн. Хатуу сүрдүүлэг хүйтэн харцанд өртөж, хоосон хуурмагийн хүнд тээшийг үүрч хүний замаар явъя гэж бодовч нэгэнт өнгөрчээ. Түүний хувь заяа миний хайрласан үнэнээр шийдвэрлэгдэж, сэтгэлгүй хүмүүсийн дунд өөд болжээ.

	Би энд байж болохгүй нь, гэхдээ хаачдаг билээ?

	Эргэн тойрон өргөн уудам хуурмаг хоосон, үхдэл шиг нам жим. Хайр сэтгэлгүй улсын нүдэн дээр амьсгаа хураахын хэцүү бэрхийг би ухаарч, аливаа гуниг зовлонд арга барагдсан дуу чихнээ сонстох шиг болов.

	 

	* * *

	 

	Нэр усгүй, санаанд оромгүй, шинэ содон зүйлийг би хүлээсээр. Гэвч өдөр хоног ахисаар үхдэл мэт нам жим байдал ноёрхсоор авай.

	Би урьдахаасаа цөөн гардаг болж, өргөн уудам хоосны дотор хэвтэж суун, үхдэл мэт нам гүм сүнсийг минь эзэмдэнэ. Бас зарим үед үхдэл мэт нам жим ширвээдэн ухарч, холбоо таслан нэр усгүй, санаанд оромгүй, шинэ сонин зүйлийн хүлээлт зурвасхан үзэгдэх нь буй.

	Нэг бүрхэг өдрийн үдээс өмнө наран үүлсийн дундаас тэмцэн гарч амжаагүй, огторгуй хүртэл ядарч сульдсан үес хөлийн зөөлөн чимээ, хамрын шуухитнах дуу сонстож намайг нүдээ нээхэд хүргэв. Сайтар харвал тасалгаанд нам жим хэвээр, гэнэт шалан дээр нэгэн гуринхалсан, амьтай голтой, тоос шороонд дарагдсан жижигхэн амьтан үзэгдлээ...

	Би нарийвчлан хараад дотор палхийж зүрх дэлсэж гарав.

	Тэр нь Асуй эргээд ирсэн байлаа.

	Миний «Өлзийн зөн» гудамжнаас холдон салах болсон нь гагцхүү байшингийн эзэн түүний зарц шивэгчин нарын хүйтэн харцнаас бус гол нь Асуйгаас болсон юм. Гэхдээ хаашаа явдаг юм билээ? Шинэ амьдралын зам зөндөө бий, би гадарлаж л байсан, бүдэг бадаг төсөөлж ч байсан. Гэтэл эхлээд хаашаа алхах аргаа мэдэхгүй л явна.

	Олон удаа бодож харьцуулж үзээд нутаг минь л ганц тохирно гэж үзлээ. Бахь байдаг өнөөх эвдэрхий байшин, модон ор, шаргалтсан хонхорцогт мод, улаан ороонго, тэр үед над итгэл, баяр баясгалан, хайр дурлал хайрласан боловч цөм өнгөрчээ. Зөвхөн хоосон, миний үнэнээр арилжиж авсан хий хоосон л үлдэж дээ.

	 

	* * *

	 

	Амьдралын зам тун олон салаа, би амьд яваа болохоороо нэгээр нь алхах нь зүй. Гэхдээ анхны алхмаа яаж хийхийг мэдэхгүй л байна. Зарим үед тэр амьдралын зам цайвгар урт могой шиг үзэгдэж, намайг чиглэн мурилзсаар ирж явснаа хүлээсээр байтал нэлээд ойртсоноо гэнэт харанхуйн дунд алга болно.

	Хаврын тэргүүн сарын шөнө юутай урт вэ! Үдээс өмнө гудамжинд үзсэн хөдөөлүүлэх ёслолыг удаан сууж бодов. Урд талд нь цаасан хүн, морь, ард нь дуулах адил уйлах дуу гүнгэнэнэ. Би одоо л тэдний ухаантайг мэдлээ. Яасан хөнгөн, энгүүн төгсгөл вэ?

	Гэтэл Зыжүний хөдөөлүүлэх ёслол нүднээ үзэгдэж хий хоосны хүнд тээшийг гав ганцаараа үүрч үнсэн цайвар урт замаар урагшилж явснаа эргэн тойрны хатуу сүрдүүлэг, хүйтэн харц дунд арилан алга болов.

	Сүнс сүүдэр, тамын орон гэж үнэндээ байдаг болоосой. Тэгвэл би өшөө хорслын догшин уухираан дунд Зыжүнийг эрж олоод гэмшил гашуудлаа тайлж, өршөөл гуйн эс өршөөвөөс тамын галд автаж, гэмшил гашуудал маань агшнаа үнс чандар болох сон.

	Өшөө хорслын хар салхи, тамын энэрэлгүй дөл дунд Зыжүнийг тэвэрч, өршөөлийг нь хүртэн түүнд өчүүхэн ч болов баярлах сэтгэл төрүүлэх сэн...

	Гэвч энэ мөрөөдөл нь амьдралын шинэ замын тухай бодлоос ч хоосон, одоогоор ганц байгаа юм нь гэвэл хаврын эхэн сарын шөнө, тэгэх тэгэхдээ өнөө л урт шөнүүд л байх шив дээ. Би амьд байгаагаас хойш амьдралын шинэ замаар анхны алхмаа алхахаа л алхана. Зыжүний төлөө, өөрийнхөө төлөө гэмшил гашуудлаа бичих минь.

	Би дуулах мэт гиншгэнэн Зыжүнийг нутаглуулж мартах болно.

	Зыжүнийг энхжүүлсэн оршуулгын тухай дахин бодохгүй байхын тулд өөрийнхөө төлөө мартах сан.

	Би амьдралын шинэ замаар анхны алхмаа хийж, зүрхнийхээ шархлаанд үнэн мөнийг гүнээ далдлан нуугаад, мартах, хуурч мэхлэх хоёроор замнан чимээ имээгүй урагшилна...

	Кун Изи

	Эм

	Яльгүй хэрэг

	Сэтгэлийн дэнслэл

	Төрөлх гацаа

	А Кьюгийн үнэн түүх

	Буяны ерөөл

	Саван

	Нөгчсөнөө эмгэнэхүй

	Тэнгэрийг нөхсөн нь 

	Үерийг намжаасан нь

	Илд

	Бэхлэлтийн чанад

	Довтлохоос татгалзсан нь

	Намрын шөнө

	Цас

	Цаасан шувуу

	Сайхан үлгэр

	Онож хэлэхүй

	Тийм л байлдагч

	Цэцэн, тэнэг, боол гурав

	Бүдгэрсэн цусан толбо дунд

	Сэрэхүй

	 


ЛУ СЮНЬ “БУЯНЫ ЕРӨӨЛ” (1985) номын Хэвлэн нийтлэлийн мэдээлэл

	 

	ЛУ СЮНЬ

	 

	БУЯНЫ ЕРӨӨЛ

	(Өгүүллэгүүд)

	 

	УЛСЫН ХЭВЛЭЛИЙН ГАЗАР Улаанбаатар 1985

	 

	Г (хят) 

	Л— 82

	 

	VII-3 

	166— 84

	 

	Хятад хэлнээс орчуулсан Ж. Артөр 

	Редактор Д. Алтанхуяг

	Зураач Жигмид

	Уран сайхны редактор Ц. Энэбиш

	Техник редактор М. Бүжингаа

	Хянагч Ж. Артөр, Ж. Сосорбарам

	 

	Өрөлтөд 1985— 4— 24. 

	Хэвлэлтэд 1985— 5— 15.

	Цаасны хэмжээ 84x108/32. 

	Хэвлэсэн тоо 7000,

	Хх 7,00. 

	Хнх 11,70. 

	Тх 9,33. 

	ХГ № 85/85, 

	Зах № 167

	 

	Үнэ 3 төг 50 мөн

	 

	Улсын Хэвлэлийн Газар, 

	Улаанбаатар Элдэв-Очирын гудамж, 7.

	 

	Сүхбаатарын нэрэмжит Хэвлэлийн комбинат 

	Улаанбаатар. Сүхбаатарын талбай, 6.

